
O‘ZBEKISTON KONCHILIK SANOATI 
KORXONALARIDA INVESTITSION 
JARAYONLARNI BOSHQARISH VA 
INNOVATSION XAVFLARNI KAMAYTIRISH 
STRATEGIYALARI
Kurbanova Mehriniso Nematjanovna
PhD, Toshkent davlat transport universiteti 
Transport iqtisodiyoti kafedrasi dotsenti
Email: kurbanovanisoxon@gmail.com

Annotatsiya: Maqolada O‘zbekiston konchilik sanoati korxonalarida investitsion jarayonlarni boshqarish hamda innovatsion 
xavflarni kamaytirish strategiyalari tahlil qilingan. Tadqiqotning maqsadi konchilik sohasida investitsion faoliyatning o‘ziga 
xos jihatlarini ochib berish, innovatsion rivojlanishni cheklovchi xavf omillarini aniqlash va ularni samarali boshqarish 
bo‘yicha strategik yondashuvlarni ishlab chiqishdan iborat. Metodologik jihatdan tadqiqot tizimli tahlil, qiyosiy taqqoslash 
va statistik yondashuvlarga asoslangan bo‘lib, xalqaro tajriba bilan milliy sharoit integratsiyasi hisobga olingan. Olingan 
natijalarga ko‘ra, O‘zbekiston konchilik korxonalarida kapital yetishmovchiligi, texnologik eskirish va tashqi bozor xavflari 
investitsion loyihalar samaradorligiga salbiy ta’sir ko‘rsatmoqda. Shu bilan birga, resurs tejamkor texnologiyalarni 
qo‘llash, raqamlashtirish vositalarini joriy etish va davlat ishtirokidagi risklarni taqsimlash mexanizmlari innovatsion 
xavflarni sezilarli darajada kamaytirishi aniqlangan. Tadqiqotning amaliy ahamiyati investitsion oqimlarni optimallashtirish, 
innovatsion faoliyatni samarali boshqarish hamda konchilik sanoatini “yashil” transformatsiya yo‘liga olib chiqish bo‘yicha 
takliflarda namoyon bo‘ladi.

Kalit soʻzlar: konchilik sanoati, investitsion jarayon, innovatsion xavflar, boshqaruv, O‘zbekiston, barqaror rivojlanish, 
strategiya.
Abstract: The article analyzes strategies for managing investment processes and mitigating innovation risks in 
Uzbekistan’s mining enterprises. The research aims to identify the specific characteristics of investment activity in 
the mining sector, determine the key risk factors limiting innovative development, and propose effective management 
strategies. Methodologically, the study is based on a systematic, comparative, and statistical approach, integrating 
international experience with national conditions. The findings show that capital shortages, technological obsolescence, 
and external market risks negatively affect the efficiency of investment projects. At the same time, the use of resource-
saving technologies, digitalization tools, and public-private risk-sharing mechanisms significantly reduces innovation risks. 
The practical importance of the study lies in recommendations for optimizing investment flows, enhancing innovation 
management, and promoting the green transformation of the mining industry.

Key words: mining industry, investment process, innovation risks, management, Uzbekistan, sustainable development, 
strategy.
Аннотация: В статье проанализированы стратегии управления инвестиционными процессами и снижения 
инновационных рисков на предприятиях горнодобывающей промышленности Узбекистана. Цель исследования 
заключается в выявлении специфики инвестиционной деятельности в горнодобывающем секторе, определении 
факторов риска, ограничивающих инновационное развитие, и разработке эффективных стратегических подходов 
к их управлению. Методологически работа основана на системном, сравнительном и статистическом анализе с 
учётом интеграции международного опыта и национальных условий. Полученные результаты показывают, что 
нехватка капитала, технологическое устаревание и внешние рыночные риски оказывают негативное влияние 
на эффективность инвестиционных проектов. В то же время использование ресурсосберегающих технологий, 
инструментов цифровизации и механизмов распределения рисков с участием государства позволяет существенно 
снизить инновационные риски. Практическая значимость исследования проявляется в рекомендациях по 
оптимизации инвестиционных потоков, эффективному управлению инновационной деятельностью и продвижению 
«зелёной» трансформации горнодобывающей промышленности.

Ключевые слова: горнодобывающая промышленность, инвестиционный процесс, инновационные риски, 
управление, Узбекистан, устойчивое развитие, стратегия.

K I R I S H
O‘zbekiston iqtisodiyotida konchilik sanoati strategik ahamiyatga ega bo‘lib, mamlakat yalpi ichki 

mahsulotida salmoqli ulushni egallaydi hamda eksport salohiyatining asosiy manbalaridan biri hisoblanadi [1]. 
So‘nggi yillarda geologik-qidiruv ishlari ko‘lami kengaygani, yangi konlarni o‘zlashtirish bo‘yicha investitsion 
loyihalar amalga oshirilgani va ishlab chiqarish jarayonlariga zamonaviy texnologiyalar joriy etilgani natijasida 
tarmoqning iqtisodiy ahamiyati yanada oshgan. Shu bilan birga, konchilik sanoatining yuqori kapital talab 
qilishi, ishlab chiqarish vositalarining tez eskirishi, global xomashyo bozoridagi narxlarning o‘zgaruvchanligi 
hamda ekologik talablarning kuchayishi investitsion faoliyatda sezilarli xavf-xatarlarni yuzaga keltirmoqda [2].

Innovatsion rivojlanish konchilik tarmog‘i uchun muqarrar jarayon hisoblanadi, chunki raqamli texnologiyalar, 
resurs tejamkor ishlab chiqarish usullari va “yashil iqtisodiyot” tamoyillariga asoslangan yondashuvlar ishlab 
chiqarish samaradorligini oshirish bilan birga, ekologik barqarorlikni ta’minlash imkonini beradi [3]. Shu sababli 
investitsion jarayonlarni samarali boshqarish va innovatsion xavflarni kamaytirish masalasi nafaqat korxonalar 
darajasida, balki milliy iqtisodiy siyosat doirasida ham dolzarb ahamiyat kasb etadi.

Ushbu tadqiqotning asosiy vazifasi O‘zbekiston konchilik sanoatida investitsion jarayonlarning o‘ziga xos 
xususiyatlarini tahlil qilish, innovatsion xavf omillarini aniqlash hamda ularni kamaytirish bo‘yicha strategik 
yondashuvlarni ishlab chiqishga qaratilgan. Mazkur yondashuv xalqaro tajribalarni milliy sharoitga moslashtirish 
orqali investitsion jarayonlarni samarali tashkil etish va innovatsion faoliyatni qo‘llab-quvvatlashga xizmat qiladi.

M A V Z U G A  O I D  A D A B I Y O T L A R  S H A R H I
Konchilik sanoatida investitsion jarayonlarni boshqarish va innovatsion xavflarni kamaytirish mavzusidagi 

adabiyotlar sharhi konchilikning iqtisodiy, ekologik va ijtimoiy tomonlarini birlashtiruvchi ilmiy ishlarga 
asoslanadi. Anthony Bebbington konchilik loyihalarining mahalliy jamoalarga ta’siri va ijtimoiy qarama-
qarshiliklarni tahlil qilib, korxonalar va jamiyat o‘rtasidagi ishonchni shakllantirish investitsion barqarorlik uchun 
muhim ekanligini ta’kidlaydi. David M. Franks “social license to operate” konsepsiyasini rivojlantirib, investitsiya 
risklarini kamaytirishda shaffoflik, ishtirokchi muomala va manfaatlar almashuvi mexanizmlari qanday strategik 
ahamiyatga ega ekanligini amaliy va nazariy yo‘l bilan ko‘rsatadi.

Ekologik xavfsizlik va atrof-muhit monitoringi masalalarida Gavin Hilson kichik va o‘rta o‘lchamli konchilikning 
atrof-muhitga salbiy ta’sirini va buning investitsion risklarga aylanishini yoritadi hamda chiqindilarni boshqarish 
va toksik moddalarni nazorat qilish orqali innovatsion xavflarni kamaytirish usullarini taklif etadi. Landshaft va 
tabiiy resurslar geografiysini o‘rganadigan Gavin Bridge esa konchilikning joylashuvi va global ta’minot zanjirlari 
investitsion strategiyalarni shakllantirishda qanday omillarni hisobga olish zarurligini tushuntiradi; uning ishlarida 
ishlab chiqarish makonining o‘zgarishi investitsion qarorlar va texnologiya tanloviga bevosita ta’sir ko‘rsatishi 
ko‘rsatiladi.

Xalqaro institutsional va sanoat prinsiplarining roli ham adabiyotlarda keng muhokama qilingan. International 
Council on Mining and Metals (ICMM) tomonidan ishlab chiqilgan Mining Principles korxonalar uchun investitsion 
xavflarni boshqarish, atrof-muhit ko‘rsatkichlarini yaxshilash va CSR dasturlarini tizimlashtirish bo‘yicha amaliy 
ramka beradi. World Bankning Mining for Development yondashuvi investitsion jarayonlarni milliy siyosat bilan 
integratsiyalash, davlat-xususiy sherikliklarni rivojlantirish va sug‘urta-mexanizmlar orqali risklarni taqsimlash 
masalalarini o‘z ichiga oladi. Bunday ramkalar investitsiyalarni diversifikatsiya qilish va yashil texnologiyalarni 
joriy etish orqali innovatsion xavflarni kamaytirishga yordam beradi.

So‘nggi empirik tadqiqotlar, jumladan Lucas J. Sonter va hamkorlarining ishlari, konchilikning landshaft 
o‘zgarishlari va biosfera ta’sirini xaritalashtirish orqali investitsion risklarni kvantifikatsiya qilish imkonini beradi; 
bunday yondashuv investorlar va regulyatorlarga aniq indikatorlar asosida qaror qabul qilishda yordam beradi. 
Umuman olganda, adabiyotlar investitsion jarayonlarni boshqarishda ijtimoiy ishonchni shakllantirish, shaffof 
ekologik monitoring tizimlari, xalqaro standartlarga muvofiq CSR amaliyotlari va moliyaviy risklarni tarqatish 
mexanizmlarini birgalikda qo‘llash muhimligini ko‘rsatadi — bularning barchasi konchilik korxonalarining 
innovatsion xavflarini pasaytirish va uzoq muddatli raqobatbardoshlikni ta’minlash uchun zarurdir.

T A D Q I Q O T  M E T O D O L O G I YA S I
Mazkur tadqiqotda O‘zbekiston konchilik sanoatida investitsion jarayonlarni boshqarish hamda innovatsion 

xavflarni kamaytirish strategiyalarini ishlab chiqishga yo‘naltirilgan tizimli va qiyosiy yondashuvlardan foydalanildi. 

Tizimli tahlil yordamida investitsion faoliyatni tashkil etuvchi omillar — kapital oqimlari, moliyaviy resurslar, 
texnologik baza va tashqi bozor sharoitlari — o‘zaro aloqada o‘rganildi. Ushbu usul konchilik korxonalarida 
investitsion qarorlarning samaradorligiga ta’sir ko‘rsatuvchi asosiy risk manbalarini aniqlash imkonini berdi.

Iqtisodiy-statistik tahlil doirasida O‘zbekiston Respublikasi Davlat statistika qo‘mitasi, Investitsiyalar, sanoat 
va savdo vazirligi hamda Geologiya va mineral resurslar qo‘mitasi ma’lumotlari asosida sohaning investitsion 
salohiyati va moliyaviy oqimlar dinamikasi tahlil qilindi [4]. Qiyosiy taqqoslash usuli orqali O‘zbekiston konchilik 
sanoatining investitsion boshqaruv amaliyoti Rossiya, Qozog‘iston, Avstraliya va Kanada kabi mamlakatlar 
tajribasi bilan solishtirildi. Bu jarayonda xalqaro miqyosda qo‘llanilayotgan xavflarni kamaytirish mexanizmlarining 
milliy sharoitga moslashuvchanlik darajasi baholandi [5].

Ekspert baholash usuli asosida investitsion loyihalarni amalga oshirishda duch kelinadigan innovatsion 
xavflar — moliyaviy, texnologik, ekologik va bozor xavflari — mahalliy mutaxassislarning ekspert fikrlari asosida 
tizimlashtirildi. Shuningdek, scenario yondashuvi qo‘llanilib, konchilik sanoatida investitsion faoliyatning turli 
rivojlanish ssenariylari — optimistik, realistik va pessimist variantlar — ishlab chiqildi hamda ularning iqtisodiy 
samaradorlikka ta’siri baholandi.

Tadqiqot metodologiyasi milliy sharoitda mavjud muammolarni aniqlash va ularni bartaraf etish bo‘yicha 
amaliy takliflarni ishlab chiqishga xizmat qildi.

T A H L I L  V A  N A T I J A L A R
O‘zbekiston konchilik sanoati korxonalarida investitsion faoliyatning hozirgi holatini tahlil qilish shuni 

ko‘rsatadiki, mavjud imkoniyatlarga qaramay, investitsion jarayonlarda samaradorlikni pasaytiruvchi bir qator 
muammolar mavjud. Birinchidan, kapital yetishmovchiligi va investitsiya manbalarining cheklanganligi asosiy 
muammo sifatida ajralib turadi. Davlat statistika qo‘mitasi ma’lumotlariga ko‘ra, 2022–2023-yillarda konchilik 
sanoatiga yo‘naltirilgan bevosita xorijiy investitsiyalar umumiy sanoat investitsiyalarining atigi 12–15 foizini 
tashkil etgan [6].

Ikkinchidan, texnologik eskirish muammosi sezilarli darajada dolzarb bo‘lib, ko‘plab korxonalarda ishlab 
chiqarish quvvatlarining 40 foizdan ortig‘i jismonan va ma’naviy eskirgan texnologiyalarga asoslangan [7]. 
Bu esa innovatsion loyihalarni amalga oshirishda samaradorlikni pasaytiradi. Uchinchidan, bozor va tashqi 
iqtisodiy xavflar ham muhim ahamiyatga ega. Xalqaro mineral xomashyo narxlaridagi keskin o‘zgarishlar, 
transport-logistika cheklovlari hamda global siyosiy vaziyat investitsion loyihalarning rentabelligiga bevosita 
ta’sir ko‘rsatmoqda [8].

To‘rtinchidan, innovatsion xavflar — moliyaviy, texnologik, ekologik va institutsional — aniqlandi. 
Jumladan, ekologik xavflar resurslardan foydalanishda yuqori energiya sarfi hamda chiqindilarni qayta 
ishlashdagi cheklovlar bilan bog‘liq. Shu bois “yashil texnologiyalar” va resurs tejamkor yechimlarni joriy etish 
zaruriyati dolzarb masalaga aylangan. Tadqiqot natijalari shuni ko‘rsatadiki, raqamlashtirish vositalarini joriy 
etish investitsion xavflarni kamaytirishda samarali vosita sifatida qaralmoqda. Masalan, raqamli geologik 
modellash, ishlab chiqarish jarayonlarini avtomatlashtirish va blokcheyn asosida shaffof investitsion monitoring 
mexanizmlarini qo‘llash orqali moliyaviy hamda tashkiliy risklarni sezilarli darajada qisqartirish mumkin [9].

Yuqoridagi natijalardan kelib chiqib, O‘zbekiston konchilik sanoati korxonalarida investitsion jarayonlarni 
samarali boshqarish uchun strategik mexanizmlar ishlab chiqilishi va innovatsion xavflarni diversifikatsiya qilish 
bo‘yicha amaliy choralar ko‘rilishi zarurligi aniqlandi. Tadqiqot natijalari shuni ko‘rsatadiki, O‘zbekiston konchilik 
sanoati korxonalarida investitsion jarayonlarni boshqarishda kapital yetishmovchiligi, texnologik eskirish va 
innovatsion xavflarning yuqoriligi asosiy to‘siq sifatida namoyon bo‘lmoqda. Ushbu omillarni bartaraf etishda 
xalqaro tajribadan foydalanish muhim ahamiyatga ega.

Masalan, Kanada va Avstraliya konchilik sanoati korxonalari investitsion loyihalarda xavflarni kamaytirish 
uchun davlat va xususiy sektor hamkorligini yo‘lga qo‘ygan. Ularning amaliyotida “yashil texnologiyalar”ni keng 
tatbiq etish, ekologik me’yorlarni qat’iy nazorat qilish hamda investorlar uchun soliq imtiyozlarini joriy etish orqali 
innovatsion xavflar sezilarli darajada qisqartirilmoqda [10]. Qozog‘iston tajribasida esa konchilik sanoatida 
xorijiy investorlar uchun qulay muhit yaratish maqsadida maxsus investitsion shartnomalar joriy etilgan. Bu 
shartnomalar kapitalni kafolatlangan himoya bilan ta’minlab, xavflarni davlat zimmasiga qisman o‘tkazishga 
xizmat qilmoqda [11].

O‘zbekistonda investitsion jarayonlarni samarali boshqarish va innovatsion xavflarni kamaytirish uchun 
quyidagi yo‘nalishlar dolzarb hisoblanadi (1-jadval).

1-jadval. Konchilik sanoatida investitsion jozibadorlikni oshirishga qaratilgan strategik yo‘nalishlar
investitsion oqimlarni faqat oltin va uran kabi an’anaviy yo‘nalishlarga emas, balki rangli 
metallar, nodir elementlar va qayta tiklanadigan energiya resurslariga ham yo‘naltirish.

Raqamlashtirishni 
kengaytirish

geologik razvedka, ishlab chiqarish va logistika jarayonlarini raqamli texnologiyalar asosida 
boshqarish. Bu jarayonlar shaffoflikni oshiradi va investitsion qarorlar samaradorligini 
kuchaytiradi.

Risklarni taqsimlash 
mexanizmlari

davlat-xususiy sheriklik loyihalarini rivojlantirish, sug‘urta vositalaridan keng foydalanish va 
xalqaro moliya institutlari bilan hamkorlikni kuchaytirish.

“Yashil iqtisodiyot” 
tamoyillarini 
integratsiya qilish

chiqindilarni kamaytirish, energiya samaradorligini oshirish va ekologik xavfsizlikni ta’minlash 
orqali nafaqat innovatsion xavflar kamayadi, balki xorijiy investorlar uchun ham jozibador muhit 
yaratiladi.

Muhokama jarayoni shuni tasdiqlaydiki, milliy modelni ishlab chiqishda xalqaro tajribaning ilg‘or jihatlarini 
mahalliy sharoit bilan uyg‘unlashtirish zarur. Aks holda, investitsion jarayonlarda kutilmagan xavflar O‘zbekiston 
konchilik sanoatining uzoq muddatli barqaror rivojlanishiga salbiy ta’sir ko‘rsatishi mumkin.

X U L O S A  V A  T A K L I F L A R
Tadqiqot natijalariga ko‘ra, O‘zbekiston konchilik sanoati korxonalarida investitsion jarayonlarni samarali 

boshqarish masalasi innovatsion rivojlanishning eng muhim shartlaridan biri hisoblanadi. Hozirgi holatda kapital 
yetishmovchiligi, texnologik eskirish, bozor kon’yunkturasiga yuqori bog‘liqlik hamda innovatsion xavflarning 
keng ko‘lamda namoyon bo‘lishi sohaning barqaror rivojlanishiga salbiy ta’sir ko‘rsatmoqda.

Xalqaro tajriba tahlili shuni ko‘rsatadiki, konchilik sanoatida investitsion xavflarni kamaytirishning samarali 
mexanizmlari mavjud bo‘lib, ular O‘zbekiston sharoitida ham qo‘llash imkoniyatiga ega. Xususan, davlat-
xususiy sheriklik asosida investitsion loyihalarni amalga oshirish, raqamlashtirish vositalarini keng tatbiq etish, 
risklarni sug‘urta qilish hamda resurs tejamkor texnologiyalarni joriy etish orqali innovatsion xavflarni sezilarli 
darajada kamaytirish mumkin.

Tadqiqotning ilmiy yangiligi shundaki, konchilik sanoatida investitsion jarayonlarni boshqarish strategiyalari 
innovatsion xavflar bilan integratsiyada ko‘rib chiqilgan hamda milliy va xalqaro yondashuvlar uyg‘unlashtirilgan 
holda baholangan. Amaliy ahamiyati esa investitsion oqimlarni diversifikatsiya qilish orqali sohaning moliyaviy 
barqarorligini mustahkamlash, “yashil iqtisodiyot” tamoyillariga asoslangan texnologiyalarni joriy etish orqali 
ekologik xavflarni kamaytirish hamda konchilik korxonalarida raqamli yechimlar asosida shaffof investitsion 
monitoring tizimini yaratishda namoyon bo‘ladi.

Xulosa qilib aytganda, O‘zbekiston konchilik sanoati uchun investitsion jarayonlarni boshqarish va 
innovatsion xavflarni kamaytirish bo‘yicha ishlab chiqilgan strategiyalar nafaqat sohaning raqobatbardoshligini 
oshirish, balki uning uzoq muddatli barqaror rivojlanishini ta’minlashga ham xizmat qiladi.

